
Tge saveva la Svizra propi?
La cumissiun «Bergier» ha preschentà ses rapport

■ (anr) Tenor il rapport ha la Svizra
fatg tscherts sbagls cun differenziar
tranter fugitivs giudaics ed auters. In
antisemitissem pli u main avert u
zuppà hai er dà sin champ internaziu-
nal. Il cussegl federal ha engrazià per
il rapport, dentant er tegnì per degn da
punctuar il grond engaschi da la po-
pulaziun durant la davosa guerra. Ven-
derdi passà ha il president da la cumis-
siun independenta, professer Jean-
François Bergier, preschentà il volumi-
nus rapport da la gruppa d’experts. L’in-
teress da las medias naziunalas ed inter-
naziunalas è stà enorm. 1996 ha il cus-
segl federal incumbensà ina cumissiun
d’experts dad intercurir la situaziun
concernent la politica da fugitivs da la
Svizra durant la davosa guerra mun-
diala. Da la cumissiun sut il presidi da
l’istoricher Bergier han quatter experts
svizzers e quatter da l’exteriur fatg part.

Gia durant ils onns 50 avevan cun-
traversas davart la politica da fugitivs
incità il cussegl federal da laschar exa-
minar la situaziun. Il rapport dal pro-
fesser da dretg Carl Ludwig aveva de-
mussà gia da lez temp in cumportament
discutabel da vart da las autoritads. Il
rapport Bergier metta ils umans perse-
quitads dal reschim dals Nazis en il cen-
ter da sias examinaziuns. El fa ina diffe-
renza tranter la situaziun avant la guerra
e suenter 1942. L’onn 1938 n’èsi betg
reussì als stadis da l’Europa da far ina
politica da fugitivs solidara. Lez onn ha
la Svizra introducì il bul «J» en ils passa-
ports per ils Gidieus tudestgs e dapi lur
ha ella renvià ils fugitivs giudaics. L’onn
1942, cura che la Svizra era circundada
dals pajais da guerra, haja ella serrà ils
cunfins ord motivs rassists, è vegnì con-
statà. Tenor il rapport savevan il cussegl
federal ed ils aut-responsabels da l’ar-
mada da lez temp ch’ils fugitivs ren-

viads als cunfins vegnian deportads vers
l’Europa da l’ost. Il rapport constate-
scha ch’i saja dentant stà difficil da di-
stinguer tranter infurmaziuns crediblas
e famas.

La Svizra n’ha betg be refusà,
ella ha era dà albiert

Dal schaner 1940 fin il matg 1945 èn
24 398 refusaziuns documentadas. Da
l’autra vart vegn concedì che la Svizra
haja dà dimora a 51 129 fugitivs civils,
tranter quests 19 495 gidieus. Durant la
guerra ha la Svizra prendì si 59 785 uf-
fants, 103 869 fugitivs militars e 66 549
persunas privatas. Gia avant la guerra
aveva la Svizra dà asil a 9909 persunas
emigradas. Il rapport fa er menziun dal
grond agid che las organisaziuns carita-

tivas han prestà durant ils onns da
guerra. El cuntegna exempels displa-
schaivels, ma er buns ed el descriv er las
situaziuns da conflict per autoritads e
singulas persunas en vista a quella
guerra crudaivla. Sco il rapport con-
firma hai dentant dà nagins transports
da fugitivs tras noss pajais.

La Svizra era smanatschada
Sin la critica ch’il rapport na prendia
betg resguard sin la situaziun interna-
ziunala da guerra ha Bergier constatà
ch’i saja problematic da cumparegliar la
Svizra cun auters pajais. El ha dentant
fatg attent ch’er sin champ internaziunal
existeva ina tscherta cultura d’antisemi-
tissem. Sin la dumonda, tge influenza
ch’il provediment public haja gì che la

Svizra haja serrà ils cunfins, n’han ils ex-
perts betg pudì dar ina resposta clera. I
para ch’era en il cussegl federal è la si-
tuaziun vegnida giuditgada sin diversas
modas. En vista a la situaziun da guerra
enturn ed enturn ses cunfins era la
Svizra senza dubi smanatschada.

Decleraziun dal cussegl federal
En num dal cussegl federal ha la presi-
denta da la confederaziun, Ruth Drei-
fuss, constatà ch’il rapport «Bergier» saja
ina contribuziun fundamentala per cha-
pir meglier la politica da la Svizra durant
il temp dal naziunalsocialissem. La pli
gronda part da la populaziun haja refusà
cleramain l’ideologia rassista dals Nazis.
Il cussegl federal sa regordia cun engra-
ziaivladad a tut tgi che haja contribuì a

la resistenza da la Svizra, a chasa, al plaz
da lavur u en l’armada. Il cussegl federal
conceda che la politica d’asil da lez temp
è er stada fallada. La Svizra n’haja betg
fatg tut quai ch’ella avess pudì far. Il rap-
port na resguardia dentant betg avunda
la situaziun difficila da la Svizra entaifer
la barbaria dals naziunalsocialists.

La regenza regorda a la perstgisa dal
president da la confederaziun, Kaspar Vil-
liger, l’onn 1995. Sin la dumonda, tge
conclusiuns che la regenza traja or da
quest rapport, ha Dreifuss ditg: «Nus na
vulain betg condemnar la generaziun da la
guerra, nus vulain impedir talas chaussas
terriblas. Ils pajais savevan tge ch’i fiss stà
da far, ma la voluntad d’agir ha mancà.
Las experientschas or da la segunda guerra
mundiala èn stadas in mussavia per la po-
litica actuala d’asil.» Sin la dumonda sche
la Svizra na saja betg obligada sin funda-
ment dal rapport ad ina tscherta cumpen-
saziun, ha cusseglier federal Joseph Deiss
constatà che noss pajais s’è engaschà cler
per ina politica d’asil umanitara. Il cussegl
federal sustegnia la Fundaziun da solidari-
tad, e vegnia a suttametter quella l’onn
2001 a la votaziun federala. El è satisfatg
che la cumissiun haja er examinà l’aspect
giuridic. El spera che quest rapport ani-
meschia ad ina discussiun objectiva tran-
ter las generaziuns.

La critica na manca betg
Las organisaziuns dals Gidieus laudan il
rapport. Ils parairis da las partidas èn
stads fitg divers. Per la partida socialde-
mocrata sa tracti d’in document impres-
siunant e commuentant. Per la partida
liberaldemocrata e per la partida cri-
stiandemocrata cuntegnia il rapport va-
litaziuns betg acceptablas. Per la partida
populara n’è il rapport betg acceptabel,
perquai ch’el considereschia la situaziun
da lez temp ord vista actuala.

DA LUCAS DEPLAZES / ANR

Il rapport «Bergier» confirma
quei ch’il pievel ha enderschiu

toc a toc suenter l’uiara. Strusch
da crer e buca da capir, tgei bar-
baria ch’ei stada pusseivla el
vegnavel tschentaner, denter
glieud civilisada, cristianisada.
Che tals prighels ein buca ban-
dischai, demuossan ils recents
eveniments ell’Asia, ell’Africa,
gie davon nies esch casa. Ch’ei
ha dau e dat carstgauns senza
cunscienzia e senza scrupels, che
profiteschan da conflicts, ei mi-
serabel e deplorabel, denton
strusch evitabel.

Sche historiografs sco experts,
sin via d’encurir la verdad,

constateschan en lur rapport (pa-
gina 286): «Ei dat neginas indi-
caziuns ch’ina avertura dils cun-
fins havessi provocau ina attacca
dallas pussonzas da l’axa ni ca-
schunau difficultads economicas
insuperablas», pia ch’ei seigi buca
demussau che la Svizra eri vera-
mein smanatschada, lu sto tgi
che ha fatg atras la mangla dils
onns trenta e viviu el temps
d’uiara tschentar damondas:
Pertgei han nossas autoritads
decretau stgirentada e scuman-
dau d’ir entuorn cun cazzola la
notg? Pertgei han las autoritads

raziunau la maglia sin raziuns
bunamein da gigina? Pertgei han
las autoritads clamau ils umens
sut las armas e schau vegliar els
onns ora di e notg als cunfins?
Pertgei han las autoritads serrau
ils cunfins cu nossa Svizra ei
stada tschinclada dallas tiaras en
carplina? Tgi che fa oz talas con-
stataziuns sco citau sisu, ha – el
clima d’ina stiva caulda – pari
emblidau che Hitler ha da gliez
temps conquistau ina tiara euro-
pea suenter l’auta e smanatschau
al mund. Tgi che giudichescha la
situaziun dal temps d’uiara sin
tala moda, provochescha dano-
vamein emoziuns e critica.

Tier tut respect avon la buna-
veglia da retschercar e sclarir

ina zucca stgira da nossa historia
eisi denton hanau da sentenziar 70
onns pli tard ina generaziun ch’ei
seriscudida en gronda tema e pi-
tgira per libertad e suveranitad:
per surviver. Igl ei oz el temps da
beinstonza buca pusseivel pli da
s’imaginar veramein tgei ch’ei
propi schabegiau lu e sut tgei cun-
diziuns conclus ein curdai. Il rap-
port conceda ch’ei eri grev da di-
stinguer denter fatgs e famas. La
Svizra ha buca mo renviau 24 000
fugitivs, ella ha era dau albiert e
schurmetg a varga 200 000 fugi-
tivs, denter quels era varga 20 000

Gedius. Cun quels fatgs, era d’an-
flar el rapport – denton fetg rars
ellas medias – ha ella era demus-
sau solidaritad e humanitad sur ils
agens cunfins ora. Era autras tiaras
vessan saviu far dapli!

Per cletg ha il cussegl federal giu
la curascha da giudicar pli pre-

cautamein e far in enclin avon la
generaziun da gliez temps. Il grond
meret dalla Svizra ei, ch’ella ha
teniu pétg alla enorma unda naziu-
nalsocialista e faschista. Il grond act
historic ei che la Svizra ha encunter
tuts stempraus saviu proteger il pie-
vel, demussau solidaritad, spindrau
la democrazia e la libertad.

In punct stgir en l’istorgia
svizra: Il bul«J» per ils 
Gidieus. LQ

